
Pisortat suliffeqarfiutaanni tamani inuttassarsiuussinerit suliamut tunngasumik 

piginnaasaqarnissaat piumasaqaataassaaq, kalaallit oqaasinik piginnaasaqarneq ilanngullugu 

kiisalu kalaallit kulturiannut kalaallillu inuiaqatigiivinut ilisimasaqarnissaat pillugit 

Naalakkersuisut Inatsisartunut inatsisissamik suliaqaqqullugit peqquneqarnissaannik 

Inatsisartut aalajangiiffigisassaattut siunnersuut.  

Inatsimmut siunnersuut UKA2026-mi kingusinnerpaamik saqqummiunneqassaaq. 

(Inatsisartuni Naleqqap Gruppia, Naleraq) 

 

Pisortat ingerlatsiviini kalaallit oqaasiisa pisortatigoortumik atuutsinneqalernissaasa saniatigut 

oqaatsit nutserneqartarnissaannut piumasaqaatip peersinneqarnissaa pillugu Naalakkersuisut 

allannguutissamik siunnersuummik suliaqaqqullugit Inatsisartut aalajangiiffigisassaattut 

siunnersuut.  

(Inatsisartunut ilaasortaq Pele Broberg, Naleraq) 

 

Kalaallit Nunatsinni pisortaqarfinni pisortatigoortumik nammineq oqaatsigut atorlugit danskisut 

nutsereqqaarata ingerlalernissarput Atassummiit taperserparput. Aamma tassunga 

killinnissatsinnut suleqataassaagut. Ilanngullugulu nunatsinni pissutsit, inooriaaserput 

kultoorerpullu ilisimanissaat piumasaqaataassappat ajoriffissaqartinngilarput. 

Savalimmiormiummi takusinnaareerpagut taamatut piumasaqaateqarnermi nammineq oqaatsitik 

atorlugit ingerlatsisut. Taakkuli ilinniartitaanikkut pingaartitaqarnerat tassuuna iliuatsitsiffigivaat. 

Kalaallit piumassuseq pigigipput apeqquserneqarsinnaanngilaq. Meeraallutalimi 

sapinngilagoortortut tusaalerpagut. Taamaammat oqaasiinnaassanngippat innuttaasut 

sapinnginnertik takutittariaqarpaat. Uppernarsereerparpummi politikkerinik 

isumalluuteqarnerujussuaq ingerlariaqqiffiunngitsoq.  

Meeraallutalimi tusartuartarparput politikkerit ilinniaqqusillutik uteqattaarisut, ilinniarfissanik ila 

aamma politikkikkut periarfissiinerpassuit pisimapput. Ilami allaat ilinniarniarutta 



  
  
  
  

   
akissarsiaqartinneqartarpugut, aamma inissaqartinneqarluta. Sulilu qaffasissumik ilinniagalinnik 

amigaateqarpugut. 

Sapinngilagut, ilaana sapinngeqaagut. Qineqqusaarutaannaassanngippat 

oqarluartaarutaannaassanngippat timitalerlugu kalaallit ilinniartitaaneq nammineerluta 

pingaartitarilertariaqarparput, immitsinnut piumaffiginerulaarallarta una siunertaq iluatsissappat. 

Iluatsikkusoqaarpummi.  

Massakkut siunnersuutigineqarpoq atorfinitsitsiniarnermi kalaallisut oqalussinnaaneq 

piumasaqaataalissasoq. Tamanna isumaqataaffigivarput Atassummiit. Siunnersuutigissavarpulli 

ukiut qulit qaangiuppata tamanna atuutilersinneqassasoq. Naamik kinguarsaaniaannarluta 

taamatut oqalutsinneqassanngilagut. Piviusorsiorneq annernanngilaq.  

Massakkut atorfillit ukiunik qulinik periarfissitsigit ilinniarnissaminnut. Immitsinnut 

ilinniagaqarnikkut ukiunik qulinik periarfissitta. Meeqqagut massakkut peroriartorput, 

periarfissitsigit kalaallisut pikkorilluinnarnissaannik, immitsinnut periarfissitta meeqqagut 

kalaallisut ilinniartilluassallugit. Ilinniartitaanikkut Kalaallit oqaasiinik atuinerulernissamut 

tulluarsaanissamik ukiunik qulinik periarfissiisa. Takusinnaaleriartorparpummi meerarparujussuit 

tuluttuinnaq oqalukkusuttut amerliartuinnartut. 

Pingaartumillu aamma kalaaleqaterpassuagut qallunaatuinnaq oqaluttut periarfissitsigit, 

naalakkersuisoqarfinni pisortaqarfinnilu sulisut, ullormiit ullormut naallernagit. Immitsinnut 

ukiunik qulinik periarfissitta ullormiit ullormut immitsinnut artukkerujussuanngikkaluarluta. 

Qarsukkutoorlugu, “ukiut qulit amerlanngeqaat, ajorpianngilaq nammineerluni.” 

Mattutinimmi, immaqaluunniit nipinnertuunik, inerteqqusiineq kilernernik mamisitsinavianngilaq. 

Isumaqataavuguttaaq qallunaatut nutserinerujussuaq pisariaarukkiartortariaqartoq. 

Inatsisartunimi taassuma piviusunngortinnissaa ungasinngilaq. Kalaallisuumiit qallunaatuumut 

nutserisinnaaneq ajornanngitsuararsuanngornikuuvoq AI atorlugu. Qallunaatuinnaq oqaasillit 

imaaliallaannaq nammineerlutik nutserisitseriaannanngornikuupput sekundialuit atuinnarlugit. 

Atassummiillu pingaartittuassavarput atorfinitsitsiniarnermi suliamut pikkorissuseq 

qitiujuaannassasoq. 

Ilanngullugulu oqaatigissavarput eqqaaqqillugulu oqaatsinik assigiinngitsunik arlalinnik 

ilinniarnissaq pisariaqarmat. Meeqqagut kaammattortuartigit oqaatsinut allanik 



  
  
  
  

   
ilinniartuartaqqullugit. Nunarsuarmiooqataavugut, kalaallisut oqaatsigut pilliutiginagit allanik 

ilinniartuarsinnaagatta. 

Oqaatigisariaqarparpullu, siunnersuutit uku marluk atuarlugit kamassaqarneq annertusoq 

malunnarpoq. Qallunaanut kamassaq, aammalu kalaaleqatinut kamassaq, Naalakkersuisunut 

kamassaq, namminermisut isummersunngitsunut kamassaq, oqaluttuarisaanermullu kamassaq. 

Atassummiit kamassaqarneq akueraarput aamma inissaqartipparput. Inuup misigissusaani qitiusut 

ilagimmassuk. Taamaattorli ersarissumik kaammattuutigissavarput aalajangiiniarnermi kamak 

aqqutigineqanngisaannassasoq. Kamassaqarnerup nalaani, kamassarlu atorlugu aalajangiineq 

ajortumik kinguneqarsinnaasarmat, siunertarinngisatsinnillu kinguneqarsinnaallutik. 

Naggasiutigalugu maani inersuarmi, pingaartumillu uani saninni issiavimmiit oqaatsit kalaallisut 

oqaatsigut iluamik atorneqartarnissaat Atassummiit kaammattuutigiinnassavarput. 

Taamatut oqaaseqarluta siunnersuutini siunertaasut taperserlugit, ukiunilli qulinik 

periarfissiinissarput piumasaqaatigalugu ataatsimiititaliamut innersuuppagut. 


